
NOTA DE PRENSA
O próximo 30 de novembro na Sala de Conferencias de Afundación de Vigo
AFAGA organiza as XXI Xornadas Profesionais sobre o Alzheimer co lema ‘Investigación, Internacionalización e Innovación’
· Participarán partners da asociación e profesionais de prestixiosas entidades como Matia Fundazioa, o  Hospital Universitario de La Ribera, ou o Centro de Humanización de la Salud
Vigo, martes 29 de outubro de 2024.- A Asociación de Familiares de Enfermos de Alzheimer e outras demencias de Galicia (AFAGA) celebrará o próximo 30 de novembro, de 9:00 h a 14:00 h e na Sala de Conferencias de Afundación en Vigo (Rúa Policarpo Sanz, 24-26), as súas XXI Xornadas Profesionais sobre o Alzheimer. 

O eixo central desta edición pivotará sobre os principais proxectos de investigación, internacionalización e innovación que promove a asociación AFAGA no ámbito da lonxevidade e a atención ás demencias: Innov4life, LongSocial e Biofamalz. Participarán como relatores os principais partners da asociación e profesionais de prestixiosas entidades e organizacións como Matia Fundazioa, de San Sebastián; o Hospital Universitario de La Ribera, de Alzira (Valencia); ou o Centro de Humanización de la Salud, de Madrid.
Este evento converteuse ao longo dos anos nun referente na procura de solucións e avances na loita contra o Alzheimer, reunindo a profesionais, estudantes e personalidades de distintas institucións do ecosistema sociosanitario de toda Galicia e a súa área  de influencia. 

Os interesados en asistir ás xornadas profesionais deberán abonar a cota xeral de 50 euros ou ben a reducida de 40 euros destinada a grupos, estudantes e demandantes de emprego con acreditación. Para inscricións e máis información, no correo formacion@afaga.es, no teléfono 986229797, ou na web de AFAGA Inscrición para as XXI Xornadas Profesionais de AFAGA.

Intervencións de expertos nacionais 

Tras a inauguración oficial, Esther Romaguera, logopeda, psicóloga e especialista en neuropsicoloxía clínica do Hospital Universitario de La Ribera, será a relatora que abrirá  as xornadas ás 9:15 h coa súa presentación: “Afasia e alteracións lingüísticas en demencias: da teoría á práctica”.

Ás 10:15 h, Cristina Buiza, doutora en psicoloxía da Saúde e investigadora de Matia Fundazioa, de San Sebastián, expoñerá o seu relatorio “Proxecto como na casa: xerando itinerarios de transformación dos actuais centros residenciais cara a contornas para unha boa vida na comunidade”. Matia Fundazioa é unha fundación privada dedicada á xestión de servizos sociosanitarios na provincia de Guipúzcoa, tanto no ámbito da saúde como en servizos sociais e discapacidade, baixo un modelo integral, centrado na persoa, e nos principios de autonomía, dignidade e personalización.
Tras un breve receso de media hora, ás 11:30, Marian Navarro, neuropsicóloga e especialista en xerontoloxía e psicoloxía da vellez do Centro de Humanización de la Salud, de Madrid, falará sobre o acompañamento no duelo anticipado. Pola súa banda, Rosa Poveda, avogada de AFAGA Alzheimer, explicará en que consiste un testamento vital, como documento de vontades anticipadas. Ambas participarán nunha mesa redonda posterior ás súas intervencións para responder as preguntas do público asistente.
Espazo de encontro para a atención á lonxevidade

Finalmente, de 13:00 h a 14:00 h da tarde, os asistentes terán a oportunidade de coñecer en profundidade algúns dos principais proxectos de internacionalización, investigación e innovación que AFAGA desenvolve, no ámbito da atención á  lonxevidade e as demencias, en colaboración con distintos partners europeos. 

Joana Carrilho, international project manager e investigadora do Centro de Competências em Envelhecimento Ativo e Saudável da Universidade de Porto, centrará a súa exposición no proxecto europeo Innov4life, para a creación dun ecosistema transfronteirizo de innovación colaborativa en saúde dixital. Está previsto ademais que algún dos partners do proxecto transfronteirizo LongSocial, que AFAGA lidera, debulle os principais obxectivos desta iniciativa europea para desenvolver accións formativas e intervencións en ambos os lados da fronteira. Por último, Carlos Spuch, investigador senior do grupo de neurociencia traslacional do Instituto de Investigación Sanitaria Galicia Sur (IISGS), explicará o proxecto Biofamalz, centrado en desenvolver biomarcadores familiares de deterioración cognitiva e estrés familiar na enfermidade de Alzheimer.
Sobre AFAGA
A Asociación de Familiares de Enfermos de Alzheimer e outras demencias de Galicia (AFAGA), fundada en Vigo hai 30 anos, é unha entidade sen ánimo de lucro que realiza diferentes actividades para mellorar a calidade de vida das persoas con Alzheimer e outras demencias e a dos seus familiares. Ofrece información, asesoramento e orientación e busca achegar a realidade destas doenzas a entidades públicas e privadas, para dar resposta ás demandas do colectivo que representa, ademais de colaborar nas investigacións que se realizan sobre as demencias neurodegenerativas. En 2023, atendeu a 3.263 persoas, das que 451 eran persoas usuarias con demencia e 776 participantes en programas de prevención á deterioración, en 30 localizacións de 14 concellos da provincia de Pontevedra.

